
Жүз жылдық жылнама
Өңіріміздің ақпарат айдынында өзіндік орны бар облыстық " Soltustik Qazagstan " газеті алдағы жылы ғасыр тойын атап өтпек. Басылым бетінен бүл оқиғаны ауқымды дең гейде атап өту қажеттігі жөнінде замандасым Зейнолла Олжабаевтың үнқатуын оқып, оған пікір қосуды жөн санадым.
Бір ғасыр бойы өңіріміздің жылнамасын жазып келген газет әр кезеңдерде заман талабына сай түрлі өзгерістерге ұшырап отырды. Алаштың ардақтылары Мағжан Жұмабаев пен Смағүл Сәдуақасовтың, Сәбит Мұқанов пен Сафуан Шөймерденовтің қаламының ізі қалған сүйікті басылым қай кезеңде де негізгі мақсат-мүддесінен жаңылған жоқ.
Зейнолла Олжабаев халықтың газет, кітап оқымайтынын сынға алып, өз қынжылысын білдірген екен. Қазіргі таңда қалың жұртшылық арасында интернет ресурс тары, сайттар газет пен журналдың алдын орап кетті. Болашақта қағаз жүзінде шығатын басылымдар оқылудан қалады деген пікір жиі айтылып жүр. Бірақ өз басым газет-журналдар қатардан қалып, түбінде жабылады дегенге сенбеймін. Осыдан алты жыл бұрын әлемдегі ең бір байырғы «LIoy`s List» басылымы өзінің қағаз нұсқасын  шығару
ды  тоқтатады деген хабар тараған еді. Арада жарты жыл өтті ме, өтпеді ме, сол басы- лымның газет нұсқасы қайта шыға бастады.
Тарихқа көз жүгіртсек, “ Soltustik Qazagstan ” газеті қай кезеңде болсын, өз оқырманына рухани азық бола білді, ал оның журналистері қоғам өмірінің өзекті мә- селелерін орынды қозғап келеді. Басылым 100 жылдың ішінде маңызды әлеуметтік-экономикалық проблемаларды көтеріп, жедел жаңалықтар жариялап, кәсіби және тәжірибелі журналист мамандар даярлады. Газет беттерінде жарияланған мазмұнды
 материалдар арқылы қазақ жастарының талай ұрпағы тәрбиеленіп шықты. Алдағы уақытта да газет өзінің осы игі дәстүрлеріне берік болады деп сенемін.

